
Denominacións Castelo de Vimianzo  
ou Torres de Martelo

Coordenadas UTM: 497.446,77 - 4.773.149,90

Xeográficas: 43º 06’ 39,86’’ - 9º 01’ 52,97’’

Lugar Vimianzo

Parroquia Vimianzo

Concello Vimianzo

Bisbarra Terra de Soneira

Visitas Por ser propiedade da Deputación  
da Coruña pode ser visitado

LOCALIZACIÓN XEOGRÁFICA

É posíbel que os Mariño  
fosen descendentes dos  
poderosos condes de Traba

A primitiva fortaleza talvez fose construída 
a finais do séc. XII ou a principios do XIII. 
Ao ser destruída en 1467 polos irmandiños, 
hoxe unicamente podemos ver no patio de 
armas o que deberon ser os alicerces da 
anterior torre da homenaxe, descubertos 
durante os traballos de restauración entre 
1984 e 1986.

Non temos noticias documentais do castelo 
ata finais do século XIV e daquela estaba 
en mans dos Mariño, familia nobre que 
posiblemente descendía dos chamados 
condes de Traba, poderoso grupo familiar 
galego dos séculos XII e XIII.

A principios do XIV os Mariño entroncan 
con outras dúas liñaxes: os Soga e os Lobeira. 
A finais desta centuria Roi Soga de Lobeira 
era dono do castelo de Penafiel –no monte 
do Pindo– e as casas fortes de Vimianzo e 
Broño, pero seica tiña importantes débedas 
co rei Xoán I e, ao non llas dar pagado, en 
1393 foi decapitado en Noia por orde real. 
Pasou á historia como o Degolado.

Os Mariño de Lobeira nunca recuperarían 
as súas propiedades nin o seu poderío, e os 
seus membros quedarán a partir do século 
XV como simples escudeiros de señores 
máis poderosos. 

O castelo de Vimianzo adquiriuno o 
arcebispo compostelán Xoán García 
Manrique, pero despois venderallo a 
Fadrique Henríquez de Castro, conde de 
Trastámara.

Os Moscoso cobran protagonismo a 
principios do século XV. Os seus membros 
vanse facendo coas propiedades dos Mariño 
no occidente galego e o xefe da estirpe, Roi 
Sánchez de Moscoso, o Bravo, xa dispón 
dun bo patrimonio: as terras de Mens, 
Nemancos, Soneira, Barcala, A Maía etc. 
En 1441 nomearao o arcebispo Mendoza 
pertegueiro maior da Terra de Santiago. 

Entre 1425 e 1429 o castelo pasou ás 
propiedades dos Moscoso, ao ser recibido 
en dote por Xoana de Castro e Lara cando 
esta casou con Roi de Moscoso –fillo 
de Roi Sánchez–, pois o pai dela era tío 
do xa citado conde de Trastámara, que 
verdadeiramente gozaba de tal posesión. 

Cando en 1456 morre Roi Sánchez, o seu 
fillo Roi de Moscoso e a súa esposa Xoana 
de Castro contan cun gran patrimonio. Na 
súa mocidade este estivera en Castela  ao 
servizo do condestable Álvaro de Luna e, 
cando volve a Galicia, o arcebispo Rodrigo 
de Luna –curmán do valido de Xoán II– 

t  Patio de armas e torre da homenaxe  [Héitor Picallo]

Érguese o castelo de Vimianzo sobre un outeiro situado 
na zona nordeste da vila de Vimianzo, rodeado por 
un foxo de forma ovalada. Escenario de importantes 
episodios da historia medieval do reino de Galicia, foi 
disputado por señores laicos (os Mariño e os Moscoso) 
e eclesiásticos (os arcebispos de Santiago). Durante 
a Idade Moderna constitúese como centro-reitor da 
xurisdición de Vimianzo, señorío dos condes de Altamira, 
e na Contemporánea pasa a ser residencia estival dunha 
familia fidalga, os Martelo, ata que volve ao poder da 
Igrexa para pasar, finalmente, á Deputación da Coruña.

p  Cociña, vivenda palaciana e patio de armas  [Héitor Picallo]

cederalle a perteguería maior da Terra de 
Santiago. Mais esta alianza durará pouco, 
pois empezarán a chocar os intereses dos 
arcebispos cos dos Moscoso, que cada vez 
máis se interesan polos pequenos portos 
da costa occidental fisterrá. O arcebispo 
recibía rendas en Fisterra, no couto de 
Duio, en Muxía e en Malpica, mentres que 
os Moscoso tiñan posesións nas terras de 
Nemancos, Soneira e Bergantiños, bases 
das futuras xurisdicións de Corcubión, 
Vimianzo e Mens. 

O principal enfrontamento armado foi 
o dunha noite de xullo de 1457, en que 
vasalos do arcebispo Rodrigo de Luna 
asaltaron por mar “en quatorse o quinse 
navios e pinaças (...) el logar e puerto de 
Corcobion”, onde se atopaba dona Xoana 
de Castro; “robaron quanto en el fallaron” 
e mataron servidores da señora e tamén a 
insultaron a ela “disiéndole muchas feas e 
desonestas palabras”.

En vinganza, en 1458 o señor de Altamira 
négase a acompañar o arcebispo nunha 
expedición ordenada polo rei Henrique 
IV contra o reino musulmán de Granada. 
Resignado, o prelado tivo que marchar só, 
mais non tardaría moito en volver.

Á morte de Roi de Moscoso (1458), a súa viúva 
Xoana de Castro organiza unha confederación 
de cabaleiros do Señorío de Santiago, á que se 
unen o seu fillo Bernal, Pedro Álvarez Osorio 
(novo conde de Trastámara), Pedro Vermúdez 
de Montaos, Lopo Sánchez de Ulloa e Sueiro 
Gómez de Soutomaior. Os confederados 
aproveitan a ausencia do prelado para 
apoderárense da catedral, pero cometen o 
erro de darlle a xefatura da liga ao conde de 
Trastámara, que intentará elevar á cadeira 
arcebispal o seu fillo Luís Osorio.

Para illar o conde de Trastámara, o 
arcebispo manda en 1459 un aviso desde 
Salamanca ofrecéndolle a perteguería maior 
a Bernal Eanes, o porto de Muxía e certa 
cantidade de diñeiro para casar con Xoana 
de Luna, a súa irmá. A ambición provoca 
a ruptura de Bernal co Trastámara, que 
vai quedar illado dentro das murallas de 
Compostela. En 1460, Rodrigo de Luna 
e os seus novos aliados poñen cerco á 
cidade, pero a morte repentina do arcebispo 
provocará a desbandada dos confabulados.

O rei Henrique IV non quería que o fillo 
do conde de Trastámara fose arcebispo de 
Santiago, e conseguirá que o papa nomee o 
deán de Sevilla, Alonso II de Fonseca, mozo 
de escasa experiencia, o que motivou que 
o seu tío Alonso I de Fonseca, o arcebispo 
titular da sé sevillana, se ofrecese a unha 
permuta temporal en tanto non se lograse a 
pacificación da Terra de Santiago. 

O vello arcebispo Fonseca logra 
refacer a coalición nobiliaria e trata de 
reconquistar Santiago das mans do conde 
de Trastámara. Con esta alianza pon 
cerco á cidade en marzo de 1461 e o conde 
terá que fuxir, para morrer en Castela, 
probablemente envelenado.

Ao cabo de dous anos Alonso I de 
Fonseca considerou pacificado o territorio 
compostelán e mandoulle aviso ao seu 

sobriño para dar remate á permuta. “El que 
se fue de Sevilla, perdió su silla”, disque lle 
respondeu o sobriño negándose a abandonar 
a cidade andaluza. Tal foi a orixe da famosa 
frase castelá que o vulgo modificou doutro 
xeito. Finalmente, a desgana, Alonso II de 
Fonseca non vai ter máis remedio que vir 
tomar posesión da mitra apostólica.

En 1464 figura Bernal Eanes de Moscoso 
como señor do castelo de Vimianzo. Na 
Maía tiña ademais a súa fortaleza principal, 
a de Altamira, que Rodrigo de Luna lle 
permitira construír entre 1457 e 1463. O 
señor de Altamira agardaba que o Fonseca 
respectase a promesa do seu antecesor 
de nomealo pertegueiro maior, como o 
foran o seu avó e o seu pai, pero o altivo 
prelado sevillano non o fixo. A guerra volvía 
declararse entre os Moscoso e os arcebispos.

En 1465 Bernaldo prendeu no porto de 
Muxía un capitán do Fonseca que levaba 
preso un criado seu. Case de inmediato, 
ao saber que o arcebispo se atopaba en 
Noia con douscentos xinetes, tendeulle 
unha emboscada, “prendiolo por la barba” 
–concreta Vasco da Ponte– e levouno 

Xoana de Castro e Lara recibe 
en dote o castelo de Vimianzo

metade do séc. XV–, polo gran dano que 
estes cabaleiros lles causaran á Igrexa.

Pasaría o mando da casa a Lopo Sánchez 
de Moscoso, fillo de Inés de Moscoso e de 
Vasco López; a súa nai mandárao a Castela 
ao coidado dos condes de Ribadavia.

 En 1467 estala a segunda guerra 
irmandiña, unha rebelión xeral contra 
os grandes señores feudais por parte de 
individuos pertencentes a variadas clases 
sociais do reino de Galicia: labregos, 
burgueses das cidades, baixo clero..., xunto 
con algúns fidalgos e cabaleiros. “Abaixo as 
fortalezas!”, fora un dos berros unánimes 
dos sublevados, unha das 130 derrubadas 
total ou parcialmente en Galicia a  
de Vimianzo. 

Durante dous anos os señores tiveron 
que permanecer no exilio e en todo o 
país imperou a xustiza irmandiña, mais o 
triunfo foi efémero e os señores acabarían 
recuperando as súas propiedades. Durante 
a revolta, Lopo Sánchez de Moscoso 
permanecera agochado e, cando volveu, 
atopouse con que as súas fortalezas foran 
derrocadas. Dispúxose a reconstruílas coa 
axuda dos seus fidalgos lanceiros: o seu 
antigo aio García Pérez de Costela e os seus 
escudeiros García Martiz de Barbeira e 
Fernán Álvarez de Carantoña. 

Empezará por Altamira: García Martiz entrou 
de noite nas ruínas da fortaleza acompañado 
de peóns e pedreiros. Á mañá seguinte xa 
erguera un muro de pedra de defensa. 

A disputa pola propiedade das fortalezas 
enfrontará unha vez máis os Moscoso co 
arcebispo compostelán. Alonso II de Fonseca 
marchará cun exército, xunto co seu irmán 
Luís de Acevedo, contra a fortaleza da Maía, 
pero será derrotado polo Moscoso e unha 
coalición nobiliaria galega o 13 de xuño de 
1471, na chamada batalla de Altamira. 

En 1472 Alonso II de Fonseca apodérase 
do enclave vimiancés e manda reconstruír 
o castelo que derrocaran os irmandiños 
soneiráns. Pódese dicir que a obra que 
chegou aos nosos días é, basicamente, a 
reconstrución ordenada polo prelado. 

Decontado marcharía Lopo Sánchez cara 
a Vimianzo para recuperar a fortaleza. 
Non tardaría en logralo, a pesar da heroica 
defensa do alcaide Xoán Mariño de Lobeira. 
O cronista Vasco da Ponte fará, contra 
1530, unha narración da toma do castelo.  
Desde aquela e ata o ano 1872 a fortaleza 
de Vimianzo estará sempre dentro das 
propiedades dos Moscoso, autotitulados 
condes de Altamira desde 1472. 

En 1486 Isabel de Castela e Fernando 
de Aragón –os futuros Reis Católicos– 
viaxan ao reino de Galicia e ordénanlles 
a algúns condes galegos que marchen 
canda eles para a Corte de Castela. A Lopo 
Sánchez, o I conde de Altamira, como era 
gordo e pesado, deixárono quedar, pero 
despois cambiaron de parecer e forzarano 
a acompañalos, baixo pena de morte. 
Finaría en 1504 e sucederao o seu curmán 
Rodrigo Osorio de Moscoso, o II conde de 
Altamira, que achará a morte no norte de 
África en 1510.

Co III conde, Lope Osorio de Moscoso, 
comeza o desarraigo dos Altamira de 
Galicia, pois xa non vivirán nela nin 
sentirán como propios os seus problemas. 
Os señoríos galegos, as xurisdicións, 
as fortalezas, quedarán en mans dos 
administradores: os meiriños ou alcaides; 
as rendas recollidas por estes serviranlles 
para manteren un alto nivel de vida na 
Corte real, onde entrocarán con outras 
familias nobres.   

p  Seteira abucinada da torre da homenaxe  [Héitor Picallo]

preso. Encerrouno nunha gaiola de ferro 
e pasearíao publicamente por todos os 
seus dominios. Tívoo vinteoito meses –
entre 1465 e 1466– encerrado nos castelos 
de Vimianzo e Mens. Moitos anos máis 
tarde, varias testemuñas do preito Tavera-
Fonseca declararán sobre as condicións 
da prisión do arcebispo: unha dirá que 
primeiro estivo en Altamira e despois 
en Vimianzo na gaiola de ferro; outra 
engadirá que tamén o tiveron preso en 
Mens e en Ferreira; unha terceira precisará 
que en Vimianzo estivera tres ou catro 
meses no cuarto da cheminea, en pésimas 
condicións.

Para liberalo, en xuño de 1465, Bernal esixiu 
á familia do prelado 500 dobras de ouro, 
suma moi elevada. A nai e os familiares 
do Fonseca, en xullo de 1466, prenden 
os cóengos da catedral e penetran no 
tesouro catedralicio para poderen pagar o 
rescate. Ao sabelo, Bernal cerca a cidade de 
Santiago. Tres días despois, estando diante 
da basílica, quitou a babeira do helmo e un 
escudeiro do arcebispo feriuno cunha frecha 
no pescozo; morrería ao cabo de trinta días, 
dos cales moi poucos pasara na cama. 

A batalla continuou, agora ao mando de 
dúas mulleres: Catarina de Fonseca (nai do 
arcebispo) e Xoana de Castro (nai de Bernal). 
Despois de catro meses os fonsecanos 
capitularon e o prelado recobraría a liberdade 
coa condición de que permanecese ausente 
da diocese durante dez anos. Marcharía 
desterrado a Redondela.  

Nin Bernal Eanes nin o seu irmán Álvaro 
Pérez de Moscoso –que o sucedeu ao mando 
da casa– lograron ter descendencia, e iso 
foi tomado como un castigo divino por un 
cronista da época, o crego de Santa Baia de 
Chacín (no actual concello de Mazaricos), 
Roi Vásquez –autor da Crónica de Santa 
Maria de Iria, escrita en galego na segunda 

En 1472 Fonseca II apodérase 
do enclave vimiancés e manda 
reconstruír o castelo derrocado 
polos irmandiños 

p  Gravado cunha cruz dentro dun círculo nun lenzo do castelo  [Héitor Picallo]

p  Vista nocturna do castelo de Vimianzo  [Roberto Mouzo]





 z  Vista aérea do castelo de Vimianzo  [Arquivo de Galiza]



10

STEL DE VIMIANZO

p  Catro dos cinco escudos existentes no castelo de Vimianzo  [Augatinta de Héitor Picallo]

Contra 1870, co declive da nobreza, María 
Luisa Osorio de Moscoso, duquesa de 
Baena, vendeu as torres de Vimianzo e a 
Casa do Arco de Laxe a Ramón Martelo 
Núñez. Desde entón o castelo de Vimianzo 
vai ser coñecido na redonda como as 
torres de Martelo, que serán herdadas 
en 1877 polo seu fillo Evaristo Martelo 
Paumán, marqués de Almeiras, quen, 
cara a 1880, mandou reconstruílas para 
convertelas en residencia de verán. Don 
Evaristo finou en 1928 e a herdanza pasou 
á súa filla Dolores Martelo de la Maza.

O 11 de maio de 1936 a corporación 
frontepopulista de Vimianzo acorda a 
expropiación das torres de Martelo para 
“dedicar a Casa Consistorial lo edificado, 
construir un mercado público, un 
matadero municipal y lavadero”. Para dar 
cumprimento ao acordado en pleno, o 22 
de xullo o alcalde vimiancés, José Alborés, 
e o seu irmán Manuel entran no recinto 
e o secretario municipal, Andrés García 
Ferreiro, como era a súa obriga, le a acta. 

Pero este acto legal e pacífico ocasionará 
a detención e asasinato polos golpistas do 
36 de Manuel e a persecución a morte de 

José, o Cordas, que botaría 14 anos fuxido 
polos montes da comarca. O secretario 
municipal sería condenado a morte en 
1937 nun consello de guerra.

As autoridades franquistas devolverían as 
torres a Dolores Martelo de la Maza. En 
1965, tras un incendio, esta señora lega 
o edificio ao Arcebispado de Santiago, 
e este acabará vendéndollo, en 1973, á 
Deputación da Coruña por  
600.000 pesetas.

Entre 1984 e 1991 a Deputación coruñesa 
acometerá, en tres fases, os traballos  
de restauración. 

conde, que habitaba a torre da homenaxe 
e administraba as rendas.

Comprendía a xurisdición 36 freguesías, 
17 privativas do conde e 19 acumulativas. 
Ademais da vila de Vimianzo tiña as 
de Camariñas e Laxe, “puertos del Mar 
Océano”. En suma, que o territorio 
xurisdicional cadraba basicamente coa 
Terra de Soneira histórica, que non só 
integraba os actuais concellos de Zas, 
Vimianzo e Camariñas, senón tamén o de 
Laxe e boa parte do de Cabana.

p O condado de Altamira leva por armas un escudo 
partido. 1º: xaquelado de ouro e goles, cargados 
estes de tres faixas de prata (Ulloa); 2º: de prata, 
unha cabeza de lobo de sabre, linguada de goles e 
degolada (Moscoso). Por timbre usa coroa condal

p Os Mariño levan por armas un ondeado  
de azur e prata

Desde principios do século XVI e ata 
1836 os condes de Altamira ostentaban 
o dominio de máis do setenta por cento 
do territorio das comarcas da Costa da 
Morte, con tres xurisdicións: Mens (116 
quilómetros cadrados), Vimianzo (con 
357,62) e Corcubión (que acada os 201). 

Nun documento do ano 1724 descríbese 
polo miúdo a de Vimianzo, a máis extensa, 
da que o castelo era o centro reitor. 
Gobernábaa un meiriño nomeado polo 

IDADE MODERNA

IDADE CONTEMPORÁNEA

Evaristo Martelo Paumán, marqués 
de Almeiras, manda reconstruír 
cara a 1880 a fortaleza para 
convertela en residencia de verán

p  Apuntamento de campo de Miguel Durán Loriga na súa visita ao castelo de Vimianzo en 1948  
[Arquivo do Museo de Pontevedra]

p Detalle do castelo de Vimianzo fotografado por Miguel Durán Loriga en 1948  [Arquivo do Museo de Pontevedra]

p  Venda que fixo Paio Mariño, frade de San Domingos de Bonaval, ao arcebispo don Xoán e aos seus sucesores na Igrexa de Santiago, das fortalezas de 
Penafiel, Vimianzo e outras  [AHUS]

p  Muro norte do castelo  [Xosé María Lema Suárez]

No lintel da porta de 
entrada vemos os escudos 
de armas dos Castro e 
dos Moscoso, mandados 
esculpir no século XV

O castelo é de planta poligonal, de 
perímetro irregular ben adaptada á 
topografía do lugar, con catro torreóns 
situados, aproximadamente, nos catro 
puntos cardinais. 

A torre da homenaxe dá ao lado suroeste, 
próxima á ponte de entrada que salva o 
foxo. Esta torre constituía a mellor arma 
intimidatoria e tamén a “proba heráldica” 
onde estaban os escudos que certificaban 
o prestixio nobiliario da familia. 

No lintel da porta de entrada vemos os 
dous escudos máis antigos, de mediados 
do séc. XV, talvez esculpidos por orde de 
dona Xoana de Castro e Lara. Nun deles, o 
brasón dos Castro (seis roeis) e no outro o 
dos Moscoso (a cabeza de lobo).

Outro escudo, situado sobre a porta 
principal, talvez foi mandado esculpir 
a principios do século XX por Evaristo 
Martelo, que así xuntaría nunha única 
peza “nosos Laras (os caldeiriños), Castro 

e Moscosos,/ nosos aborixens de sangue”, 
tal como o expresaba nunha das súas 
poesías. Hai outro escudo máis, situado no 
lintel da porta da barbacá, no que aparece, 
xunto ao emblema dos Moscoso, o dos 
Martelo (un martelo sobre unha zafra).

Este edificio conserva en bo estado 
elementos defensivos como o adarve 
ou camiño de rolda situado detrás do 
parapeto da parte alta da muralla, e os 
merlóns pentagonais que coroan este e 
proporcionan unha silueta que recorda a 
dos castelos árabes. Tamén ten ladroeiras, 
con aberturas polas que os defensores 
botaban aceite ou auga fervendo, ou 
chumbo derretido, contra os asaltantes. 

Nos muros tamén hai algunhas estreitas 
ventás seteiras, que se abren en abano no 
interior, e, así mesmo, fiestras propias da 
arquitectura gótica de finais do séc. XV: 
unha rematada en arco de medio punto de 
grandes doelas; outra en arco apuntado e 
outra máis en arco conopial.

ARQUITECTURA

p  Sartego coas armas dos Mariño - Santa María A Nova (Noia)  [Augatinta de Héitor Picallo]

p  Xoán López Freire en 1776 debuxa a planta e alzado da 
fortaleza de Vimianzo  [Archivo Histórico Nacional]

ANTROPOLOXÍA

A cultura popular mantén a crenza de que 
os moradores do castelo e os do castro das 
Barreiras de Ogas coexistiron no tempo e 
que entre as dúas fortificacións houbera 
continuas loitas para facerse co dominio 
do val vimiancés. Tamén se cría que 
houbera un túnel que as comunicaba.

Hoxe o castelo está cedido pola 
Deputación ao Concello de Vimianzo, que 
é quen o xestiona. Nas súas dependencias 
hai postos permanentes de Artesanía en 
Vivo da comarca: do encaixe, do liño, de 
cestería, olería, xoiería etc. 

Desde 1985 asociacións xuvenís 
vimiancesas organizan na primeira fin de 
semana de xullo o Asalto ao castelo, 

unha representación parateatral que dun 
ano a outro logrou atraer a participación 
de moita xente. O motivo inicial fora 
representar de maneira libre o asalto dos 
irmandiños soneiráns en 1467 contra o 
poder feudal dos Moscoso.

O castelo serviu de inspiración a Evaristo 
Martelo Paumán del Nero, marqués de 
Almeiras e vizconde de Andeiro, poeta en 
lingua galega. Ambientados no mundo 
medieval dos seus devanceiros, don 
Evaristo compuxo entre 1890 e 1919 
moitos dos seus poemas nas propias  
torres. Entre 1924 e 1926 recibiu a visita 
da fotógrafa estadounidense Ruth  
Matilda Anderson, que fixo varias  
fotos do castelo.

p María Ignacia Álvarez de Toledo, condesa de Altamira por Francisco de Goya  [The Metropolitan Museum of Art (Nova York)]

Na propia vila de Vimianzo hai dous 
pazos, construídos por fidalgos vasalos 
dos condes de Altamira. Un deles, 
o de Trasariz, é de estilo purista 
renacentista de finais do século XVII; o 
outro, o de Trasouteiro, de finais do 
XVIII; máis interesante é a capela da 
Concepción deste pazo, neoclásica, de 
principios do XIX.

Dentro do casco urbano vimiancés 
atópase o Muíño da Agra, recuperado 
polo Concello a finais de 2013. Desde 
2015 celébrase arredor del a Festa da 
Muiñada.

No lugar de Ogas (Cambeda) atópase o 
castro das Barreiras, castro de chaira 
no que se veñen realizando escavacións 
anuais e visitas guiadas desde 2018.

QUE VER POLA CONTORNA?

Na parroquia de Calo quedan os Penedos 
de Pasarela e Traba, declarados 
Paisaxe Protexida en xaneiro de 2009 
grazas ao tesón das asociacións veciñais 
e culturais. É un verdadeiro museo 
xeolóxico.

En Salto, na beira do río do Porto, pódese 
visitar o Conxunto Etnográfico dos 
Muíños e Batáns do Mosquetín, que 
tamén fora salvado da destrución polas 
asociacións veciñais e culturais soneirás. 
A Deputación da Coruña adquiriu este 
conxunto en 1998 e reconstruíuno.

O concello de Vimianzo é o que conta con 
máis exemplares de antas das comarcas 
da Costa de Morte. Hai unha Ruta dos 
dólmens, que se inicia na parroquia de 
Bamiro cara ao sur pola estrada de Baíñas.

t  Batáns do Mosquetín (Vimianzo)  [X. Mª. Lema Suárez]

Colabora

Edita: Sermos Galiza S.A.
Avenida de Lugo, 2A, Entresollado A
15702 - Santiago de Compostela

Coordinación do conxunto dos fascículos:  
Héitor Picallo Fontes

© Da edición, Sermos Galiza S.A.
© Dos textos e das fotos, o autor ou autora deste          
    fascículo e das imaxes correspondentes

ISBN: 978-84-09-54926-9
Depósito Legal: C 1580-2023


